
ХРОНІКА ВЫЗВАЛЕННЯ ВІЦЕБСКАЙ ВОБЛАСЦІ 

 

ДУБРОВЕНСКІ РАЁН 

 

Дубровенскі раён быў акупіраваны гітлераўскімі войскамі ў сярэдзіне ліпеня 1941 г. (райцэнтр 

– 16 ліпеня). Тысячы жыхароў раёна прымусова былі вывезены на катаржныя работы ў Германію. 

За гады акупацыі ў горадзе Дуброўне і раёне фашысты знішчылі каля 5 тысяч чалавек, у тым ліку ў 

райцэнтры – больш за 2 тысячы.  

На тэрыторыі раёна дзейнічалі Дубровенскія падпольныя райкамы КП(б)Б і ЛКСМБ, 

падпольныя арганізацыі дзейнічалі ў п. Асінторф і в. Новая Тухiнь, групы ў г. Дуброўна і на ст. 

Асiнаўка. Тэрыторыя раёна ўваходзіла ў зону дзеянняў партызанскіх брыгад 115-й Горацкай, 

«Звязда», Канстанціна Заслонава, партызанскага атрада «Грозны», спецатрада «Мсціўца» і 

«Сокал», асобных атрадаў «Трэція», 112-ы Горацкі. 

З кастрычніка 1943 года па чэрвень 1944 года на тэрыторыі раёна прахадзіла лінія фронту. 

У ходзе Смаленскай аперацыі войскі Заходняга і Калінінскага франтоў у пачатку кастрычніка 

1943 г. выйшлі на подступы да Віцебска, Оршы і Магілёва, пачалі баі за вызваленне Беларусі. На 

Аршанскім напрамку на рубяжы Ляды–Леніна–Дрыбін абарону праціўніка прарывала ўдарная 

групоўка ў складзе 10-й гвардзейскай, 21-й і 33-й армій Заходняга фронту. 

Адной з першых уступіла на тэрыторыю Дубровенскага раёна 10-я гвардзейская армія пад 

камандаваннем генерал-лейтэнанта А. В. Сухамліна. 28 верасня яе 65-я і 85-я гвардзейскія дывізіі 

прарвалі рубеж абароны ворага і ноччу авалодалі пасёлкам Красны. Да канца дня наступаючыя 

войскі арміі падышлі да ракі Мярэя. Лявей, на стыку Дубровенскага і Горацкага раёнаў наступалі 21-

я і 33-я арміі, правей – 31-я. За паўмесяца цяжкіх баёў у кастрычніку 1943 года 88-я дывізія ў саставе 

31-й арміі вызваліла некалькі населеных пунктаў Дубровенскага раёна і замацавалася на рубяжы 

Кіраёва–Германы, перайшоўшы да абароны. 

30 лістапада пасля гадзіннай артпадрыхтоўкі 1313-ы і 1315-ы стралковыя палкі атакавалі 

цэнтральную частку вёскі Баброва. Першай уварвалася ў варожую траншэю стралковая рота 

старшага лейтэнанта Фралова. Вышыня была ўзята. Цяпер вораг ужо не мог утрымаць і вёску. 1313-

ы і 1315-ы стралковыя палкі выйшлі на паўднёвую ўскраіну Баброва і замацаваліся. Але поспех 

дастаўся цаной вялікіх страт: баі за гэту вёску працягваліся амаль цэлы месяц. 

У баях за вызваленне нашага раёна восенню 1943 года актыўны ўдзел прымала 220-я 

стралковая дывізія, якая, дарэчы, летам 1944 года першай увайшла ў Дуброўну. 

У канцы лістапада 1943 года на ўсіх участках баёў на тэрыторыі Дубровенскага раёна 

склалася такое становішча, што сіл для працягу наступлення нашых войск, у тым ліку і 220-й 

стралковай дывізіі, ужо не мелася, яны былі вымушаны ў пачатку снежня перайсці да абароны. 

Праціўнік замацаваўся на доўга дзеючым умацаваным рубяжы па лініі: Асінторф–Сляпні – на захад 

ад вёсак Пушчаі, Кіраёва – заходнія ўскраіны вёсак Германы, Загваздзіна, Чырвоная Слабада, 

Казьяны – заходні бераг р. Расасенка–Коршыкава–Лапіроўшчына–заходні бераг р. Мярэі. За тры 

месяцы бесперапынных кровапралітных баёў савецкія войскі  

У саставе 1-й паветранай арміі ў небе Дубровеншчыны змагаўся славуты полк «Нармандыя-

Нёман». 



У час Беларускай наступальнай аперацыі 1944 г. Дубровенскі раён вызвалялі войскі 11-й 

гвардзейскай (камандуючы – генерал-лейтэнант К. М. Галіцкі) і 31-й (камандуючы – генерал-

лейтэнант В. В. Глаголеў) армій 3-га Беларускага фронту. Дзеянні наземных войск падтрымлівала 

1-я паветраная армія (камандуючы – генерал-палкоўнік Ц. Ц. Хрукін). Пасля трохдзённых жорсткіх 

баёў савецкія войскі прарвалі абарону праціўніка і 26 чэрвеня вызвалілі Дуброўна. Але сустракаць 

вызваліцеляў не было каму, горад быў зусім бязлюдны і разбураны дашчэнту. 

